31 MEI 2009

PINKSTERFEES

liturgiese voorstel

Fokusteks:

Handelinge 2:1-21
Ander tekste: 
Esegiël 37:1-14; Psalm 104:24-34; 




Romeine 8:22-27; Johannes 15:26-27; 



16:4b-15

Inleiding

Met Pinkster vier die kerk die uitstorting van die Heilige Gees (Hand 2-21). Daarmee bely en proklameer die kerk die historiese aard van die heilswerk van God, die Heilige Gees. In aansluiting by die ekumeniese belydenis oor die Heilige Gees en sy werk, kan dié fees as die geboorteherdenking van die kerk beskryf word. Met die geboortefees word die identiteit van die kerk bevestig as hulle wat uit die Drie-enige God gebore is. (Drie-eenheidsondag word die volgende Sondag gevier.) Pinksterfees bring eer aan God deur wie ons die ewige lewe in sy volheid ontvang.

Die “Revised Common Lectionary” dui Handelinge 
2:1-21 vir al drie jare aan, maar bied ook alternatiewe Skriflesings uit die Ou Testament wanneer Handelinge as tweede lesing (Nuwe Testament) verkies word. Vir Jaar B is dit Esegiël 37:1-14. Die voorganger(s) moet dus kies tussen die teksgedeelte uit Esegiël en Romeine. In aansluiting by die preekstudie word die teks uit Esegiël aanbeveel waar die opdrag aan die profeet om te luister (“hoor”) sterk figureer. Die evangelielesing kom altyd uit Johannes. Hierdie jaar se tekskeuse sluit ook die gedeelte in waar die klem val op die Gees se werk om te hoor (luister) sodat ons deur Hom kan ontvang (vgl veral Joh 16:12-15). 

Die liturgiese kleur vir Pinkster is vlamrooi. Goud word ook aanvullend gebruik. Bekende embleme is die duif wat neerdaal, vuurtonge, ’n afwaartse pyl en simbole vir die kerk soos ’n skip en die reënboog.

Van die vroegste tye af (getuienis uit die 2e eeu) het die jaarlikse doopgeleentheid op Pinksterdag plaasgevind. Die doop sluit goed aan by dié tyd in die kerklike jaar – Lydenstyd tot Pinkster – waarin die verlossing wat Jesus bewerk het, toegeëien en gevier word. 

Diensorde

God versamel ons voor Hom

Voor die diens

Die gemeente kom buite die kerk bymekaar terwyl gepaste musiek speel. Daar kan selfs ’n uitstalling wees wat die gawes van lidmate weerspieël. Met die lui van die klok beweeg die gemeente na binne terwyl jubelende musiek speel. 

Aansteek van Paaskers

Skriflesing (tydens aansteek van die kers): “God wat gesê het: ‘Laat daar lig skyn uit die duisternis,’ het ook in ons harte ’n lig laat skyn om ons te verlig met die kennis van die heerlikheid van God, wat van Jesus Christus uitstraal” (2 Kor 4:6).

Aanvangslied

Lied 436:1 “Herskep, o Gees, laat leef, o Gees”; NSG 173 “Die kerk se Middelaar en Hoof”

Groet

Voorganger:
Vrede vir julle.

Gemeente:
En vrede vir jou ook.

Voorganger: 
In die Naam van die Vader en die Seun en die Heilige Gees.

Gemeente:
Amen.

Voorganger:
Laat ons God eer wat sy Gees oor sy kerk uitgestort het.

Gemeente:
Aan U kom toe die eer en die heerlikheid tot in alle ewigheid.

Lied

Lied 450:1-3 “Vader, Seun, Heil’ge Gees”; NSG 16 “Buig nou voor die Heer en sing”

Diens van die water

Skriflesing

Esegiël 37:1-14

Gebed

Here,

Ons hoor met blydskap

die profesie oor die herlewing van u volk.

U het ook openbaar dat die Heilige Gees 
reeds gekom het

en reeds uit alle volke kinders vir u verwek.

In die water waarmee U ons doop

herken ons die belofte van nuwe lewe saam met Christus

en ontvang ons gelowig die belofte van u Gees. Amen.

Doopbediening 

Antwoord

Lied 290/NSG 361: 4 “Dit is my troos” 

Die Here se belofte 

﻿Ek sal reinigingswater oor julle uitgooi sodat julle rein kan word. 

Ek sal julle reinig van al julle onreinheid en van al julle afgodery. 

﻿Ek sal julle ’n nuwe hart en ’n nuwe gees gee, 

Ek sal die kliphart uit julle liggaam uithaal en julle ’n hart van vleis gee. 

﻿Ek sal my Gees in julle gee 

en Ek sal maak dat julle volgens my voorskrifte leef 
en my bepalings gehoorsaam en nakom. 

Julle sal my volk wees en Ek sal julle God wees. 

﻿Ek sal julle bevry van alles waarmee julle 
julle verontreinig het, 

Ek sal die graan aanspreek en sorg dat dit baie is; 

Ek sal nie weer hongersnood oor julle bring nie. 

﻿Ek sal sorg dat daar baie vrugte aan die bome is en
groot oeste op die lande 

sodat julle nie weer die vernedering beleef dat julle
hongersnood het nie. 

﻿Dan sal julle terugdink aan julle bose optrede en julle
gedrag wat nie goed was nie, 

en julle sal ’n afsku hê van julleself oor julle sonde en
julle afskuwelike dade (uit Eseg 36:25-31).   

Skuldbelydenis

Stilte

Lied 231:3/NSG 61:4  “Heil’ge God, herskep ons lewe” 

Diens van die Woord

Gebed om die opening van die Woord

Lied 442  “Gees van God, wat in my woon”; NSG 206 “Besoek u kerk, o Heer!”

Skriflesing

Nuwe Testament: Handelinge 2:1-21

Preek

Skriflesing

Evangelie: Johannes 15:26-27; 16:4b-15

Diens van die Tafel

Voorbereiding van tafel

Orrel: Koraalmotet (Claude Goudimel) uit “Liturgiese Orrelmusiek, Band 3”. Verwerking van Lied 431
“O, Gees van Vader en van Seun”

Geloofsbelydenis

Nagmaalgebed

Voorganger:
Ons verheerlik U, Here God, Skepper van die hemel en die aarde.

U gee die brood,

die vrug van die aarde 

en van die arbeid van mense.

Laat dit vir ons die brood van die lewe wees.

Gemeente:
Ons verheerlik U, nou en vir ewig!

Voorganger:
Ons verheerlik U, Here God, Skepper van die hemel en die aarde.

U gee die wyn,

die vrug van die wingerdstok 

en van die arbeid van mense.

Laat dit vir ons die wyn van die ewige koninkryk wees.

Gemeente:
Geseënd is God, nou en vir ewig!

Voorganger:
Soos die koring wat oor die velde 

gestrooi was

en die druiwe wat oor die heuwels versprei was,

op hierdie tafel saamgebring is in brood
en wyn,

mag u ganse kerk net so van die uithoeke van die aarde af

saamgebring word in u koninkryk.

Gemeente:
Maranata! Kom, Here Jesus!

Voorganger:
Mag die Here met julle wees!

Gemeente:
En ook met jou!

Voorganger:
Hef op julle harte.

Gemeente:
Ons hef dit op tot die Here.

Voorganger:
Kom ons bring dank aan die Here 

ons God.

Gemeente:
Heilig, heilig, heilig is die Here, die Almagtige.

Die hele aarde is vol van sy magtige teenwoordigheid.

Hosanna vir die Seun van Dawid!

Geseënd is Hy wat in die Naam van die Here kom!

Hosanna in die hoogste hemel!

Voorganger:
Ons dank en lof kom U toe, Here God, 


met hierdie Pinksterfees,


omdat U deur u Gees gekom het


om vir ewig met ons te wees.


U het verkondig dat u Gees sal luister 


om te hoor wat ons van die Here ontvang.


So weet ons dat ons 


alles ontvang wat die Here vir 

ons voorsien.


Deur u Gees sal ons alles begryp


wat ons nou nog nie verstaan nie.

Gemeente:
Gees van God, U lei ons in die waarheid.

Voorganger:
Mag die Skepper-Gees die woorde van Jesus ’n werklikheid laat word.


Die nag waarin Hy oorgelewer is, 


het Hy van die brood gesê dat dit sy liggaam vir ons is.


Hy het die beker wyn die nuwe verbond in sy bloed genoem.


Deur u Gees onthou ons dit vandag


en glo ons dat dit vir ons waarlik 

so sal wees.

Voorganger:
(Neem die brood en die wyn.)


Here God, Skepper van die hemel en 

die aarde,

Laat u lewegewende Gees oor hierdie maaltyd kom

sodat die brood en wyn vir ons die liggaam en bloed van Christus kan wees.

Gemeente:
Kom, Skepper-Gees!

Voorganger:
Ons is deur die Heilige Gees beseël as die eiendom van God.
Gemeente:
Ons verkondig u dood, Here Jesus!


Ons vier u opstanding uit die dood!


Ons wag op u koms in heerlikheid!

Voorganger: 
Deur Christus, saam met Christus, in Christus,

behoort aan U al die eer en die heerlikheid, Almagtige God en Vader,

in die eenheid van die Heilige Gees, nou en vir ewig.

Gemeente:  
Amen.

Sang

Lied 266/NSG 325 “Ons Vader”

Vredesgroet

Die gemeentelede groet mekaar met ’n handdruk of omhelsing met die woorde: “Mag die vrede van die Here met jou wees.”

Kommunie

Brood en wyn word ingestel, versprei en gebruik. 

Dankgebed met voorbidding

Offergawes

Uitsending

Oproep

Skriflesing: Lees Johannes 15:26.

Lied

Lied 104:13-17 (in aansluiting by die Leesrooster); NSG 15 “God het die eerste dag geskep”

Seën

Trinitariese formule

Beaming

Lied 312 “Amen” (of een van alternatiewe melodieë).
preekstudie – HANDELINGE 2:1-21
Teks

Daar bestaan reeds goeie studies in die Afrikaanse homiletiese literatuur oor hierdie teks,  naamlik dié van 
P G R de Villiers (WtL 1.3), S J Heroldt (WtL 1.9) en 
R Vosloo (Preekstudies 2000-2001). Hier word kortliks aan ’n paar sake wat hulle aanraak, aandag gegee.

Wat Handelinge 2:1-13 betref, meen De Villiers dat die prediker voor drie eksegetiese beslissings gestel word, naamlik die plasing van die gebeure op die Joodse Pinksterfees, die verskynsel van glossolalie en die betekenis van die volkerelys. 

a) Pinksterfees: Tot voor die vernietiging van die tempel in 70 nC was dit die dag waarop die fees van die oes gevier is. Hierna (2de en 3de eeu nC) het die fees die karakter begin kry van ’n herdenking van die dag waarop die Wet aan Moses oorhandig is. In die lig daarvan dat dit eers ’n latere ontwikkeling was, kritiseer De Villiers die tendens onder sommige Lutherse eksegete om ’n verband te lê tussen die Joodse herdenking van die ontvangs van die wet en die uitstorting van die Heilige Gees. Hierteenoor merk J P Versteeg op dat verskillende Joodse geskrifte uit die tussentestamente tydperk reeds blyke gee van die viering van die Sinaïgebeure op die Pinksterfees. Vosloo skaar hom ook by laasgenoemde gedagtelyn. 

De Villiers waarsku ook dat die gedagte van Pinkster as ’n oesfees nie te sterk vergeestelik moet word nie, omdat Lukas in sy verhaal nie motiewe van die fees inwerk of allegoriseer nie. In plaas van Pinksterfees, beklemtoon De Villiers eerder die Griekse woord sumplerousthai. Dié woord dui ’n keerpunt aan. Dit is ’n dag wat deur God bepaal is. Sodoende vertel Lukas dat God self betrokke is by en agter die Pinkstergebeure staan. Daarmee word die eerste episode van die optrede van die Geesvervulde kerk ingelei.

b) Glossolalie: Oor die funksie van die glossolalie in die Pinkstergebeure gee De Villiers verskillende redes waarom hy van mening is dat dit ’n beperkte rol speel. Hy wys onder meer daarop dat dié verskynsel in Petrus se preek totaal geïgnoreer word. Genoemde skrywer kom tot die gevolgtrekking: “Die glossolalie funksioneer in die Pinksterverhaal dus nie as ’n selfstandige merk-waardige verskynsel nie.” Wat eerder belangrik is, is dat die Gees in die glossolalie die dade van God verkondig.

c) Die volkerelys: De Villiers wys die gedagte af dat die Pinksterverhaal gelees moet word teen die agtergrond van die verhaal oor die toring van Babel. Hy vestig die leser se aandag daarop dat die skare nie heidense volkere verteenwoordig nie, maar wel die een Joodse volk, Jode en Jodegenote wat uit die diaspora na Jerusalem teruggekeer het. Eers in Handelinge 10, in die Kornelius-verhaal, kom die heidenvolke in fokus en word die evangelie aan hulle bedien. Die volkerelys in 
Handelinge 2 het dus die verbondsvolk in die oog. “Dit gaan in die volkerelys om die verbondsvolk van God wat in sy geheel gekonfronteer word met die dade van God in Jesus en wat tot ’n beslissing daaroor moet kom” (De Villiers).
Die eerste deel van Petrus se toespraak, Handelinge 2:14-21, is ’n antwoord op die gehoor se eerste vraag 
(v 12): “Wat kan dit tog beteken?” Petrus se antwoord sentreer rondom ’n aanhaling uit Joël 2:28-32. In die konteks van Joël verwys die aangehaalde deel na ’n messiaanse tydperk wat volg op ’n sprinkaanplaag en ’n vyandelike inval. Die aksent lê op die Gees wat nie net op sommige neerdaal nie, maar op almal. Dit gryp terug op ’n vroeëre versugting van Moses in Numeri 11:29: “Maar Moses sê vir hom: ‘Bekommer jy jou oor my posisie? Ek sou wou wens dat die hele volk van die Here profete was en dat Hy sy Gees op almal mag lê’.”

Heroldt lig enkele betekenisse uit die aanhaling in Joël: Die Gees kom op almal . . . ongeag geslag, ouderdom of sosiale stand.

Daar is verskeie openbaringsmiddele . . . visioene en drome.

Saam met die seën gaan ook apokaliptiese tekens van oordeel en krisis – wat vra dat keuses gemaak word.

In die Naam van die Here is daar redding.

Konteks

Naas die preekmoontlikhede wat in De Villiers, Heroldt en Vosloo se bydraes opgeneem en ontwikkel word, kan die leser ook van die volgende kennis neem:

1. Anton van Niekerk preek op Pinkstersondag in 1984 oor hierdie teks. Die tema van sy preek is “Eenheid in die veelheid” (in die bundel Om die onsienlike te sien). Dié geleentheid val saam met die ingebruikneming van die Nuwe Afrikaanse Bybelvertaling. Hierin wys van Niekerk daarop dat die eerste wonder van die Gees op Pinksterdag ’n taalwonder, ’n vertaalwonder is. Hoekom doen die Gees dit? Sodat God se groot dade verneem en verstaan en geglo kan word. “Gods Gees laat Hom nie stuit deur die kommunikasiegaping wat taalverskille tussen mense veroorsaak nie. Sy Gees kom na die wêreld sodat die blye boodskap die klowe van ons kulturele en linguistiese isolasie en vervreemding kan oorsteek.” Die vraag is: Waarom is die vertaling van die boodskap aangaande sy groot dade vir God so belangrik? Waarop stuur die vertaalwerk van God se Gees af? Volgens Handelinge 2:37-47 stuur dit op die vorming van ’n gemeente af. “Waar die Gees aan ’t werk gaan, is wat vassteek nie die taal nie, maar die boodskap. En die boodskap bewerk ’n konsensus wat taalverskille nooit kan ophef nie. Waar hierdie boodskap aanvaar en geglo word, word mense wat vroeër vir mekaar vreemdelinge was, saamgetrek in ’n nuwe gemeenskap wat die Nuwe Testament ’n gemeente noem.” Die vraag na die intensie van die Gees se vertaalwerk word dan uitgebrei na die huidige hoorders: “Wat kan en moet gebeur met die uitverkorenes wat die groot dade van God nuut en opnuut in hul moedertaal hoor? . . . Kan ons die Here om meer vra as dat met die aanhoor van sy groot dade in Afrikaans dit ons opnuut sal begeester om ingesluit te word by sy een kerk oor die wêreld heen? Die vreemde van ons huidige situasie in Suid-Afrika is dat die boodskap in hierdie stadium ons, ook binne die NG Kerk-familie, blykbaar nie verenig nie, maar verdeel en selfs verskeur.” Van Niekerk sluit sy preek af met ’n oproep om die huidige verdeeldheid te oorkom. Dit is ontstellend en hartseer dat hierdie preek wat reeds in 1984 gelewer is in 2009 steeds gepreek kan word.

2. Beverly Gaventa se oordenking van die teks het die prikkelende titel The unruly Spirit. Sy belig die groot kontras tussen die apostels na hemelvaart en die gebeure van Pinkster. Na hemelvaart sluit die apostels by die ander gelowiges in Jerusalem aan en vorm ’n ordelike en private gebedsgemeenskap. Petrus inisieer die nodige stappe om Judas te vervang. “Things seem to be proceeding in a methodical fashion, right up to the opening verse of Acts 2. Suddenly pandemonium breaks forth! Sound overwhelms the room. Tongues of fire reach out to seize people. If the speech that comes forth from believers is intelligible, it is simultaneously incredible. The walls cannot contain either the people or the Spirit that moves them. With an instantaneous shift of venue, the believers are thrust into public view and the first chapters image of order is shattered forever” (Gaventa).  
Ons probeer om die Gees wat só onordelik optree, te tem. Dit geskied na twee kante. Enersyds word die werk van die Gees individualiseer en geprivatiseer, andersyds word dit geïnstitusionaliseer. Die manier waarop dit gebeur is deur die eenmaligheid van die Pinkstergebeure te beklemtoon. Die Gees kan egter nie ingeperk word deur die individu, geïnstitusionaliseer word deur die kerk, selfs nie gesistematiseer word in die teologie nie. Gaventa haal dan ’n paar voorbeelde uit die geboorteverhale van Jesus, die gebeure rondom die heiden Kornelius en sy gesin se insluiting by die kerk en Paulus se beplande reis na Bitinië wat deur die Gees gedwarsboom word, aan as bewyse van die Gees se “unruly character”. Die Gees is immers die aptytwekker (Eng “aperitif”) van/vir die toekoms.

Hierdie gedagte word ook deur A van de Beek in sy pneumatologie De Adem van God uitgewerk. Hy behandel dit onder die opskrif De chaotiserende Gees. Hy argumenteer dat as die Gees die drakrag en skeppende krag van die wêreld en die geskiedenis is, “kunnen we niet alleen maar zo positief, zo lieflijk over de Geest spreken.” Dan is Hy ook die chaotiserende Gees. Van de Beek skryf: “God is niet alleen de God van de orde en de harmonie, maar hij is ook degene die de werkelijkheid chaotiseert. Wij willen altijd weer alles in keurige banen en systemen hebben. Wij willen de wereld kunnen bevatten. Maar God loopt altijd weer dwars door alle systemen heen. Hij houdt de spanning erin . . . De chaotiserende God is de levende God, dynamisch, die steeds weer iets anders overhoop haalt.”

3. In sy hermeneutiese oorwegings skryf De Villiers dat die prediker voor die volgende uitdaging gestel word: “Hy moet bewustelik die vraag uitwerk hoe die luisteraar bewus kan word van die werking van die Gees vandag.” Ek wil graag in die prediking aan hierdie vraag aandag gee. Die kort antwoord op hierdie vraag, wat nou verder uitgewerk moet word, is: deur te luister.

a) In die uitleg van die teks word die vraag dikwels geopper of ons in die Pinkstergebeure met ’n spraak-wonder of ’n hoorwonder te doen het? Skrywer verkies eerder ’n én-én benadering (sien Vosloo). Wat die hoorwonder betref, word die uitleg dat die spreker/s op Pinksterdag in ’n een taal gepraat het terwyl die hoorders dit in hul eie taal hoor, nie gevolg nie. Daar is ’n  eenvoudiger benadering. Die leser se aandag word daarop vestig dat die wonder van die Pinkstergebeure deur die gehoorsintuig toeganklik word. Die skare kry daaraan deel deur te luister. “. . . ons hoor hulle in ons eie tale praat oor die groot dinge wat God gedoen het” (Hand 2:11). Later sê Petrus dat God sy Gees op alle mense uitstort. Die Gees se werking in mense kom ondermeer na vore in profesieë, drome en gesigte. Dit is ’n werking wat in verstaanbare vorm aan ’n hoorder oorgedra kan word. Hoe kan ons vandag bewus word van die werking van die Gees? Deur te luister na mense, na hul gesigte, drome en profesieë.

b) Die NG Kerk is tans in ’n seisoen van luister waardeur dié saak uitdruklik onder ons aandag gebring word. Oor die agtergrond en betekenis hiervan skryf Nelus Niemandt (Marais, “God praat – leef luisterryk. Vir vergaderings”): “Die Gees van God gee vir ons ore sodat ons nuut en vars kan luister. G’n wonder die kreatiewe werk van die Heilige Gees word meestal beter gehoor as gesien nie. (Met die uitstorting van die Gees was daar die hoorbare geluid van ’n geweldige rukwind. Die inwoners van Jerusalem het mense in allerhande tale hoor praat.) . . . Die NG Kerk moes ook eers stilraak en oorweldig word deur die veranderings wat oor Suid-Afrika spoel en deur die storms wat oor die hele wêreld heen woed. Dit was eers in die donkerte van die storms dat die stilte raak gehoor is. Eers daarna het nuwe insig gegroei . . . Dit is mos hoe die lewe werk: Wanneer jy nie meer die pad vorentoe kan sien nie, word jy gedwing om – in die woorde van die gewilde lied “Wees stil en weet” – stil te word en te hoor en te weet: Jesus is die Heer! Die seisoen van luister is gebore in die nood van die storms wat ons stilgemaak en na nuwe verbeeldings-krag laat smag het. Die “Seisoen van Luister” vertel aan almal wat ore het om te hoor dat nuwe lewe begin by nuut luister.”

c) F Marais se werkie waarin hy die luistersiklus vir vergaderings toeganklik maak, lewer heelwat stof tot nadenke. Hy bespreek ondermeer die redes waarom ons sukkel om (in die kerk) na mekaar te luister. Hy noem die volgende drie:

· Die invloed van ons lewensuitkyk. Die verskil in lewensuitkyk maak dit moeilik om na mekaar te luister.

· ’n Kerkhistoriese rede. Die kerk het vir eeue lank baie mag in die gemeenskap gehad. Diegene wat oor die mag beskik, verwag gewoonlik dat ander na hulle moet luister.

· Ons styl van gesprekvoering (lees debatvoering). Ons prosedures in kerkvergaderings laat die klem val op debatvoering eerder as op dialoog.

· By hierdie drie sou ten minste nog ’n vierde gevoeg kon word, naamlik die Westerse kultuur wat baie groter waarde heg aan praat as aan luister. Dit is immers die goeie sprekers wat applous ontvang!

Marais oorweeg ook die vraag na wie geluister moet word. Naas die belangrikheid daarvan om na die Woord te luister, belig hy die noodsaaklikheid om na mekaar, na ander (diegene op die rand van die gemeente en daarbuite) en die vreemdeling te luister. Wat die “ander” en die “vreemdeling” betref, verwys Marais juis na Handelinge 2:17-18 waar die stem van die Gees by die gemarginaliseerdes gehoor word: seuns en dogters, jongmense, oumense en slawe (dienaars en dienaresse). Na aanleiding van die verhaal van die Emmausgangers in Lukas 24 wys Marais daarop dat Jesus in die gestalte van ’n vreemdeling saam met die Emmausgangers gestap het. Waarom moet ons na al hierdie mense luister? Ek haal Marais aan: “Ons luister dus nie na dié buite die gemeente nét met die doel om hulle te bekeer nie, maar ook om iets oor God by hulle te leer.”

d) Henri Nouwen het in enkele dagstukke ook aan die saak van luister oorweging gegee. Wat veral treffend is, is hoe hy luister beskryf as ’n geestelike aktiwiteit. Ek haal Nouwen breedvoerig aan: “Om te luister is eintlik baie moeilik, want dit vra van ons die innerlike kalmte en stabiliteit wat dit nie meer vir ons nodig maak om onsself te bewys met allerhande uitsprake en toesprake, verklarings of argumente nie. Ware luisteraars het nie meer die innerlike behoefte om in ’n gesprek in die kollig te wees nie. Hulle is vry om na ander te luister, in te neem; enigiets wat vir hulle aangebied word, aan te hoor. Om te luister is baie meer as om ’n ander persoon te laat klaar praat voordat jy die kans aangryp om jouself te laat hoor. Om te luister is om jou volle aandag aan die spreker te gee en hom of haar in jou binneste binnekant te verwelkom. In die geestelike lewe is luister meer as net ’n sielkundige manier om ander te help om hulleself te ontdek. In die geestelike lewe is die luisterende persoon nie iemand wat graag sou wou praat, maar hom of haar uit hoflikheid inhou nie. Dit is die Gees van God wat in ons is, wat in ons luister. Wanneer ons die Gees van Jesus as die asem van God wat in ons asemhaal, ontvang het, skep daardie Gees in ons ’n gewyde ruimte waar ander ontvang kan word en waar na hulle geluister kan word.”

Preekvoorstel

Begin met die volgende verhaal: Iemand bring besoek aan ’n rabbi en praat aanhoudend. As die rabbi probeer om iets te sê, onderbreek sy besoeker hom telkens sodat eersgenoemde nie ’n woord kon inkry nie. Op ’n bepaalde oomblik in die gesprek sê die besoeker: “Ek het ’n wonderlike verhaal gehoor . . .” Hierop reageer die rabbi met ’n kortaf tussenwerpsel: “Jy lieg!” Die besoeker wil toe verontwaardig weet waarom die rabbi hom nie glo nie? Hy het dan nie eers die geleentheid gekry om die verhaal te vertel nie. Daarop antwoord die rabbi: “Dit is heel eenvoudig. Solank jy hier by my is, het jy my nog nie eers die kans gegee om ’n sin te voltooi nie. Jy kan tog nie van my verwag om te glo dat jy iemand toegelaat het om ’n hele verhaal te vertel nie.”

Hierna kan die prediker die probleme rakende luister aan die orde stel. Hoe dikwels gebeur dit nie dat ’n spreker deur iemand aangehaal word net om agterna te hoor die spreker het sy/haar woorde nie so bedoel nie. Om mekaar regtig te hoor, is blykbaar nie ’n eenvoudige saak nie. Ook in die kerk het ons nie ’n goeie luisterkultuur nie (Marais se gedagtes kan hier bygewerk word). Die aanbreek van die luisterseisoen in die NG Kerk wil hierin ’n verskil maak. Verduidelik die agtergrond en betekenis van die luisterseisoen hier.
Waarom moet ons luister? Die gedagtes oor die teks, naamlik dat die Pinkstergebeure onder andere as ’n hoorwonder beskryf word, kan hier benut word. Ook Nouwen se inset oor luister as ’n geestelike handeling kan aan die beurt kom.

Na wie moet ons luister? Na mekaar, maar ook na die “ander” en die “vreemdeling”. Werk hier die gedagtes onder “Konteks” in. Dit sluit in die bespreking oor die “chaotiserende Gees”. Hierdie laaste gedagte maak dit moontlik dat ons ons oopstel om deur die Gees verras te word. Dit ondermyn die gedagte dat die Gees net op voorspelbare maniere en bekende plekke gehoor word.

Wat sal met ons gebeur as ons wyd luister? Ons sal hoor hoe daar in verskillende tale oor die groot dade van God gepraat word. Ons sal saam gesigte sien en drome droom. Hoe nodig het ons dit nie in ’n dikwels uitsiglose situasie nie.

